
BOB III. JAMIYATIMIZDA AYOLLARNING HUQUQIY MAVQEINI 

MUSTAHKAMLASHNING MUAMMOLARI 

Yuldasheva Xurshidabonu Muhammadovna. Andijon davlat pedagogiga instituti. 

Ijtimoiy gumanitar fanlarni o'qitish metodikasi (huquq ta'limi). 2-kurs magistranti 

3.1. Yangi Oʻzbekistonda  ayollarning huquqiy maqomini takomillashtirishga 

taʼsir qiluvchi omillar.  

Mustaqillik yillarida demokratik huquqiy davlat qurish va erkin fuqarolik jamiyati 

barpo etishni oʻzining pirovard maqsadi sifatida tanlagan Oʻzbekiston Respublikasida 

ayollarning huquqlari, erkinliklari va qonuniy manfaatlarini taʼminlash, ularning ijtimoiy 

hayotdagi mavqeini yuksaltirish, davlat boshqaruvidagi rolini oshirish boʻyicha keng 

qamrovli chora-tadbirlar belgilanib, ayollarga oqilona munosabat masalasiga ijtimoiy-

siyosiy islohotlarni amalga oshirish jarayonida jiddiy eʼtibor qaratilmoqda. 

Xususan, davlat hokimiyatining oliy organi - Oʻzbekiston Respublikasi Oliy Majlisi 

Senati va Qonunchilik palatasida ayollar uchun alohida kvota ajratilgan boʻlib (30 %), ushbu 

huquqdan ular samarali foydalanmoqdalar. Ayollar orasidan belgilangan kvotadan ortiq 

darajada deputatlar, senatorlar saylanmoqda, vazirlar va xokimlar yetishib chiqmoqda. 

Hozirda Oʻzbekiston Respublikasi Oliy Majlisining Qonunchilik palatasida 150 ta 

deputatdan 48 tasini ayollar, yaʼni 32 %, Senatda 100 ta senatordan 25 tasini ayollar, yaʼni 

25 %, mahalliy kengashlarda esa barcha deputatlarning 31 % ni  ayollar tashkil etmoqda. 

Bundan tashqari, ayollarimiz davlat boshqaruvining turli sohalarida, ayniqsa taʼlim, 

sogʻlikni saqlash, xususiy tadbirkorlik tizimida faol ishtirok etib, erkaklar bilan yonma-yon 

turib xalq farovonligini oshirish, barkamol avlod tarbiyasi, huquqiy demokratik davlat 

qurish va erkin fuqarolik jamiyatini barpo etishda unumli mehnat qilib kelmoqdalar.  

Mustaqillik sharofati bilan davlatimizda ayollarning huquq va manfaatlarini 

taʼminlashga qaratilgan qator qonun hujjatlari va davlat dasturlari qabul qilindi. Oʻzbekiston 

Respublikasi Konstitutsiyasining  bir qator normalarida ayollarning erkaklar bilan teng 

hukuqli ekanligi oʻrnatildi. Xususan, Asosiy qonunning 18-moddasida "barcha fuqarolar 

jinsi, irqi, millati, tili, dini, ijtimoiy kelib chiqishi, eʼtiqodi, shaxsiy va ijtimoiy mavqeidan 

qatʼiy nazar, qonun oldida tengdirlar",  63-moddasida esa "Nikoh  tomonlarning ixtiyoriy 

roziligi va teng huquqliligiga asoslanadi"  mazmunidagi qoidalar mustahkamlandi.  

Oʻzbekiston Respublikasining Oila va Mehnat kodekslarida ham ayollarning erkaklar 

bilan teng huquqli ekanligini belgilovchi qator qoidalarni koʻrish mumkin. Masalan, 

Oʻzbekiston Respublikasi Oila kodeksining 2-moddasida oilaviy munosabatlarni tartibga 

solish erkak va ayolning ixtiyoriy ravishda nikohlanib tuzgan ittifoqi, er va xotinning 

shaxsiy hamda mulkiy huquqlari tengligi, ichki oilaviy masalalarning oʻzaro kelishuv yoʻli 

bilan hal qilinishi ustuvorligi tamoyillari asosida amalga oshirilishi  belgilangan.  

Oʻzbekistonda bugungi kun yangi islohotlar bosqichida gender tengligini 

taʼminlashga xizmat qiladigan koʻplab davlat dasturlari, xususan, xotin-qizlar rolini oshirish 

yuzasidan Milliy harakat dasturi qabul qilindi, BMTning “Xotin-qizlar kamsitilishining 

barcha shakllariga barham berish toʻgʻrisida”gi konvensiyasini amalga oshirish va 

monitoringini olib borish boʻyicha milliy mexanizm tizimi yaratilib, ushbu xalqaro 

Konvensiya talablari asosida Oʻzbekiston Respublikasining “Xotin-qizlar va erkaklar uchun 

teng huquq hamda imkoniyatlar kafolatlari toʻgʻrisida”gi, “Xotin-qizlarni tazyiq va 

zoʻravonlikdan himoya qilish toʻgʻrisida”gi qonunlari qabul qilindi.  Ushbu qonun va 

dasturlarda ayollarga turli imtiyozlar berish, onalik va bolalikni muhofaza qilish, ayollar 

salomatligini saqlash, ularning mehnatini yengillashtirish masalalariga jiddiy eʼtibor berildi. 

Ijtimoiy  hayotning eng muhim dolzarb masalalarini hal etish maqsadida yillarga nom 

berishda asosiy eʼtibor oila, ayol va bolalar manfaatini himoya qilishga qaratilmoqda. 

Xususan,  1998-yil - Oila yili, 1999-yil - Ayollar yili, 2000-yil - Sogʻlom avlod yili, 2001-

yil - Onalar va bolalar yili, 2010-yil - Barkamol avlod yili, 2012-yil - Mustahkam oila yili, 

2013-yil - Obod turmush yili, 2016-yil “Cogʻlom ona va bola yili”, 2017-yil - “Xalq bilan 

muloqot va inson manfaatlari yili”, 2021-yil - “Yoshlarni qoʻllab-quvvatlash va aholi 

salomatligini mustahkamlash yili”, deb nomlanishi fikrimizning dalilidir. 

Davlatning hayotida gender tengligining oʻrni kishilik jamiyati taraqqiyotining 

barcha bosqichlarida ayollarning erkaklar bilan tengligi (gender tengligi)ni taʼminlash, 

ularni kamsitishga yoʻl qoʻymaslik, tazyiq va zoʻrovonlikka duchor qilmaslik, tabiiy 

huquqlarini cheklamaslik dolzarb muammolardan biri boʻlib kelgan. Bugungi kunda ham 

bu muammo oʻz dolzarbligini yoʻqotgani yoʻq. Oʻzining ijtimoiy-siyosiy, iqtisodiy va 

maʼnaviy holati, dunyoviyligi va demokratik rejimidan kelib chiqqan holda dunyoning turli 

davlatlarida gender tengligi muammosi hanuz turlicha koʻrinishga ega. 

Shuning uchun gender tengligini taʼminlashga bugungi kunda xalqaro miqyosda 

jiddiy eʼtibor qaratilib, ushbu muammoni hal etishga qaratilgan bir qator xalqaro hujjatlar 

qabul qilingan. Ushbu xalqaro hujjatlarda milliy davlatlarga oʻz hududida gender tengligini 

taʼminlash boʻyicha chora-tadbirlar tizimini ishlab chiqish, oʻz yurisdiksiyasi doirasida 

gender tengligini taʼminlashga bagʻishlangan qonunlarni qabul qilish, amaliyotda ularning 

ijrosini amalga oshirish vazifasi yuklatilgan. 

Oʻzbekiston Respublikasida ham mustaqillik yillarida gender tengligni taʼminlash 

boʻyicha keng qamrovli ishlar amalga oshirildi. Oʻzbekiston Respublikasining 

Konstitutsiyasi, Oila, Mehnat kodekslari, 2019-yil 2-sentyabrdagi “Xotin-qizlar va erkaklar 

uchun teng huquq hamda imkoniyatlar kafolatlari toʻgʻrisida”gi,  “Xotin-qizlarni tazyiq va 

zoʻravonlikdan himoya qilish toʻgʻrisida”gi qonunlari qabul qilinib, ularda erkaklarning 

ayollar bilan teng huquqliligini taʼminlashga qaratilgan chora-tadbirlar tizimi belgilab 

berildi. 

Chunonchi, Oʻzbekiston Respublikasining Konstitutsiyasida ayollarni erkaklar bilan 

teng huquqli ekanligini oʻrnatish masalasiga alohida eʼtibor qaratilib, uning uchta moddasi 

bevosita gender tengligini taʼminlashga xizmat qiladi. Xususan, Oʻzbekiston Respublikasi 

Konstitutsiyasining 18-moddasida "barcha fuqarolar jinsi, irqi, millati, tili, dini, ijtimoiy 

kelib chiqishi, eʼtiqodi, shaxsiy va ijtimoiy mavqeidan qatʼiy nazar, qonun oldida 

tengdirlar", 46-moddasida "Ayollar va erkaklar teng huquqlidirlar", 63-moddasida "Nikoh  

tomonlarning ixtiyoriy roziligi va teng huquqliligiga asoslanadi", mazmunidagi qoidalar 

mustahkamlangan.  

Ayollar va erkaklar uchun teng huquq hamda imkoniyatlarni taʼminlash sohasidagi 

munosabatlar Oʻzbekiston Respublikasining Oila kodeksida ham batafsil tartibga solingan. 

Masalan, Oʻzbekiston Respublikasi Oila kodeksining 2-moddasida oilaviy munosabatlarni 

tartibga solish erkak va ayolning ixtiyoriy ravishda nikohlanib tuzgan ittifoqi, er va 

xotinning shaxsiy hamda mulkiy huquqlari tengligi, ichki oilaviy masalalarning oʻzaro 

kelishuv yoʻli bilan hal qilinishi ustuvorligi tamoyillari asosida amalga oshirilishi  

belgilangan.  

Oʻzbekiston Respublikasining Mehnat kodeksida ayollarni ishga olishni rad etish 

mumkin emasligi, bir xil mehnat uchun bir xil haq toʻlash kerakligi, erkaklar va ayollar 

ijtimoiy masalalarda bir xil huquqqa ega ekanligi, mehnat munosabatlarida kamsitishlarga 

yoʻl qoʻyilmasligi kabi gender tengligini taʼminlashga bagʻishlangan qoidalar oʻrin 

egallagan. 

Oʻzbekiston Respublikasining 2019-yil 2-sentyabrda qabul qilingan “Xotin-qizlar va 

erkaklar uchun teng huquq hamda imkoniyatlar kafolatlari toʻgʻrisida”gi qonuni gender 

tengligini taʼminlashning maxsus huquqiy asoslaridan biridir. Ushbu qonunda xotin-qizlar 

va erkaklar uchun teng huquq hamda imkoniyatlar kafolatlarini taʼminlashning asosiy 

prinsiplari, xotin-qizlar va erkaklar uchun teng huquq hamda imkoniyatlarni taʼminlash 

sohasidagi davlat siyosatining asosiy yoʻnalishlari, davlat xizmati sohasida xotin-qizlar va 

erkaklar uchun teng huquq hamda imkoniyatlarni taʼminlash talablari, davlat organlari 

rahbarlari lavozimiga kadrlar zaxirasini shakllantirishda xotin-qizlar va erkaklarning teng 

huquqliligi, xotin-qizlar va erkaklar hokimiyat vakillik organlariga saylash va saylanishda 

teng huquqqa egaligi, mehnat munosabatlarida xotin-qizlar va erkaklarning teng huquqliligi, 

oilaviy munosabatlar hamda bolalar tarbiyasida xotin-qizlar va erkaklarning teng 

huquqliligi, taʼlim olish huquqini amalga oshirishda xotin-qizlar va erkaklarga teng 

imkoniyatlar yaratilishi kabi masalalar tartibga solingan. 

Gender tengligini taʼminlashning maxsus huquqiy asoslaridan biri Oʻzbekiston 

Respublikasining 2019-yil 2-sentyabrda qabul qilingan “Xotin-qizlarni tazyiq va 

zoʻravonlikdan himoya qilish toʻgʻrisida”gi qonunidir. Ushbu qonunda gender tengligini 

buzishga olib keluvchi tazyiq va zoʻravonlikdan jabrlanuvchi ayollarning huquqlari, xotin-

qizlarni tazyiq va zoʻravonlikdan himoya qilish sohasida davlat siyosatining asosiy 

yoʻnalishlari, xotin-qizlarga nisbatan tazyiq va zoʻravonlik holatlarining oldini olish, ularni 

aniqlash hamda ularga chek qoʻyishning umumiy chora-tadbirlari kabi masalalar tartibga 

solingan. 

Gender tengligining umumiy tavsifiga toʻxtalganda, uning tushunchasini aniqlash 

lozim boʻladi. Oʻzbekiston Respublikasi “Xotin-qizlar va erkaklar uchun teng huquq hamda 

imkoniyatlar kafolatlari toʻgʻrisida”gi qonunining 3-moddasida gender tengligiga tegishli 

asosiy tushunchalar koʻrsatilgan. Unga binoan, gender deganda, xotin-qizlar va erkaklar 

oʻrtasidagi munosabatlarning jamiyat hayoti va faoliyatining barcha sohalarida, shu 

jumladan siyosat, iqtisodiyot, huquq, mafkura va madaniyat, taʼlim hamda ilm-fan 

sohalarida namoyon boʻladigan ijtimoiy jihati tushuniladi. Demak, ushbu moddada 

keltirilgan qoidaga koʻra, xotin-qizlar va erkaklar jamiyat hayoti va faoliyatining barcha 

sohalarida, yaʼni siyosat, iqtisodiyot, madaniyat, taʼlim sohalarida bir xil huquqqa ega 

boʻlishlari kerak. 

Gender tengligi tushunchasini aniqlashda yana bir qator tushunchalarga aniqlik 

kiritish kerak boʻladi. Shunday tushunchalardan biri jins boʻyicha bevosita kamsitishdir.  

Jins boʻyicha bevosita kamsitish deb, jamiyat hayoti va faoliyatining barcha sohalarida 

xotin-qizlar va erkaklarning huquqlari hamda erkinliklarini tan olmaslikka qaratilgan har 

qanday tarzda farqlash, istisno etish yoki cheklash, shu jumladan oilaviy holati, 

homiladorligi, oilaviy majburiyatlari tufayli kamsitish, shuningdek shahvoniy shilqimlik 

qilish, teng mehnat va malaka uchun har xil haq toʻlashga aytiladi. Jins boʻyicha bilvosita 

kamsitish deganda esa, bir jinsdagi shaxslarni boshqa jinsdagi shaxslarga nisbatan 

noqulayroq holatga tushirib qoʻyadigan vaziyatlar, holatlar yoki mezonlarni yaratish, shu 

jumladan gender tengsizlikni ommaviy axborot vositalari, taʼlim, madaniyat orqali targʻib 

etish, muayyan jinsdagi shaxslar uchun salbiy oqibatlarga olib kelishi mumkin boʻlgan 

shart-sharoitlar yoxud talablar belgilash tushuniladi. 

Gender tengligi tushunchasini ochib berishda unga yondosh boʻlgan yana bir qator 

tavsiflarga ham aniqlik kiritish maqsadga muvofiq. Bu kabi tushunchalar Oʻzbekiston 

Respublikasining “Xotin-qizlarni tazyiq va zoʻravonlikdan himoya qilish toʻgʻrisida” gi 

qonunida bayon qilingan boʻlib, unda xotin-qizlarni nisbatan tazyiq va zoʻravonlik 

oʻtkazishga doir asosiy tushunchalar berilgan. Chunonchi, ushbu qonunning 3-moddasida 

koʻrsatilishicha, zoʻravonlik deb, xotin-qizlarga nisbatan jismoniy, ruhiy, jinsiy yoki 

iqtisodiy taʼsir oʻtkazish yoki bunday taʼsir oʻtkazish choralarini qoʻllash bilan tahdid qilish 

orqali ularning hayoti, sogʻligʻi, jinsiy daxlsizligi, shaʼni, qadr-qimmati va qonun bilan 

himoya qilinadigan boshqa huquqlari hamda erkinliklariga tajovuz qiladigan gʻayrihuquqiy 

harakat (harakatsizlik)ga aytiladi. 

Ushbu moddaga koʻra, jinsiy zoʻravonlik deganda, xotin-qizlarga nisbatan ularning 

roziligisiz shahvoniy xususiyatga ega harakatlarni sodir etish orqali jinsiy daxlsizlikka va 

jinsiy erkinlikka tajovuz qiladigan zoʻravonlik shakli, shuningdek zoʻrlik ishlatish yoki 

zoʻrlik ishlatish bilan tahdid qilish yoxud ayol jinsidagi voyaga yetmagan shaxslarga 

nisbatan axloqsiz harakatlar sodir etish orqali uchinchi shaxs bilan jinsiy aloqa qilishga 

majburlash tushuniladi.  

Jismoniy zoʻravonlik esa, xotin-qizlarga nisbatan ogʻirligi turli darajada boʻlgan tan 

jarohatlari yetkazish, xavf ostida qoldirish, hayoti xavf ostida qolgan shaxsga yordam 

koʻrsatmaslik, zoʻravonlik xususiyatiga ega boshqa huquqbuzarliklar sodir etish, jismoniy 

taʼsir oʻtkazish yoki bunday taʼsir oʻtkazishning oʻzga choralarini qoʻllash bilan tahdid 

qilish orqali xotin-qizlarning hayoti, sogʻligʻi, erkinligi hamda qonun bilan himoya 

qilinadigan boshqa huquqlari va erkinliklariga tajovuz qiladigan zoʻravonlik shaklidir.  

Shuningdek, iqtisodiy zoʻravonlik deganda, xotin-qizlarga nisbatan turmushda, ish 

joylarida va boshqa joylarda amalga oshirilgan zoʻravonlik shakli, xotin-qizlarning normal 

yashash va kamol topish uchun oziq-ovqat, uy-joy hamda boshqa zarur shart-sharoitlar bilan 

taʼminlashga boʻlgan huquqi, mulk huquqi, taʼlim olish hamda mehnatga oid huquqini 

amalga oshirishni cheklashga olib keladigan harakat (harakatsizlik) tushuniladi.  

Ruhiy zoʻravonlik deganda,  xotin-qizlarni haqoratlash, ularga tuhmat qilish, tahdid 

qilish, ularning shaʼnini, qadr-qimmatini kamsitish, shuningdek ularning xohish-irodasini 

cheklashga qaratilgan boshqa harakatlarda ifodalanadigan zoʻravonlik shakli, shu jumladan 

reproduktiv sohada nazorat qilish, tazyiq va zoʻravonlikdan jabrlanuvchida oʻz xavfsizligi 

uchun xavotir uygʻotgan, oʻzini himoya qila olmaslikka olib kelgan yoki ruhiy sogʻligʻiga 

zarar yetkazgan harakat (harakatsizlik) tushuniladi. Ushbu qonunda tazyiq tushunchasi ham 

ochib berilgan boʻlib, unga koʻra, tazyiq deganda, sodir etilganligi uchun maʼmuriy yoki 

jinoiy javobgarlik nazarda tutilmagan, xotin-qizlarning shaʼni va qadr-qimmatini 

kamsitadigan harakat (harakatsizlik), shilqimlik tushuniladi. 

Yuqorida aytilgan tushunchalardan kelib chiqib, gender tengligi deganda, xotin-qizlar va 

erkaklarning jamiyat hayoti va faoliyatining barcha sohalari, xususan siyosiy, iqtisodiy, 

ijtimoiy-maʼnaviy, madaniyat, taʼlim sohalarida, hokimiyat vakillik organlariga saylash va 

saylanishda, bolalar tarbiyasi, mehnat, oilaviy munosabatlarda teng imkoniyat yaratish, 

xotin-qizlarga nisbatan tazyiq va zoʻravonlikning oldini olish, himoya qilish hamda chek 

qoʻyish, jins boʻyicha kamsitish, jinsiy, iqtisodiy, ruhiy zoʻravonlik kabi holatlarni bartaraf 

etishga qaratilgan chora-tadbirlar tizimi tush 

